
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Sarajevo, 05.03.2018.
Na osnovu člana 40. stav (1) tačka a) Zakona o zaštiti ličnih podataka („Službeni glasnik Bosne i Hercegovine“ broj: 49/06, 76/11 i 89/11) i člana 61. Zakona o upravi („Službeni glasnik Bosne i Hercegovine“ broj: 32/02, 102/09 i 72/17), rješavajući u postupku pokrenutom po službenoj dužnosti protiv Uprave za indirektno oporezivanje Bosne i Hercegovine, u predmetu utvrđivanja zakonitosti naloga datog pravnim licima da vode Evidenciju o prometu tekućeg naftnog plina koji nije namijenjen za pogon motornih vozila, Agencija za zaštitu ličnih podataka u Bosni i Hercegovini, d o n o s i:
R J E Š E NJ E
I. Zabranjuje se Upravi za indirektno oporezivanje Bosne i Hercegovine da od pravnih lica koja uvoze i/ili prometuju tekući naftni plin zahtijeva da obrađuju lične podatke kupaca tekućeg naftnog plina koji nije namijenjen za pogon motornih vozila.
II. Nalaže se Upravi za indirektno oporezivanje Bosne i Hercegovine da pravnim licima koja uvoze i/ili prometuju tekući naftni plin naloži brisanje i uništavanje ličnih podataka kupaca tekućeg naftnog plina koji nije namijenjen za pogon motornih vozila.

III. Uprava za indirektno oporezivanje Bosne i Hercegovine dužna je upravnu mjeru iz tačke III. izreke Rješenja izvršiti bez odlaganja, te u roku od 15 dana od dana dostavljanja Rješenja dostaviti pismenu obavijest i dokaz Agenciji za zaštitu ličnih podataka u Bosni i Hercegovini.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) dana 01.02.2018. zaprimila je informaciju da Uprava za indirektno oporezivanje Bosne i Hercegovine (u daljem tekstu: Uprava) od subjekata, koji se bave prometom tekućeg naftnog plina, zahtijeva vođenje Evidencije o prometu tekućeg naftnog plina koji nije namijenjen za pogon motornih vozila.
Naknadno je Agencija zaprimila upit o pravu djelatnika Linde gasa iz Zenice da legitimiše kupce tekućeg naftnog plina i evidentiraju ime, prezime i jedinstveni matični broj kupca.
Uvidom na službenu internet stranicu Uprave www.uino.gov.ba, Agencija je utvrdila da je dana 01.02.2018. objavljeno obavještenje Postupanje poreskih obveznika i drugih lica koje vrše promet naftnih derivata i biotečnosti, stupanjem na snagu Zakona o izmjenama i dopunama Zakona o trošarinama u BiH (Službeni glasnik BiH“ broj: 91/17) i Pravilnika o izmjenama i dopunama Zakona o trošarinama u Bosni i Hercegovini (Službeni glasnik BiH“ broj: 4/18). U okviru obavještenja objavljena je tabela u koju pravna lica, prema nalogu Uprave, trebaju upisivati podatke o imenu i prezimenu kupca, mjestu i adresi prebivališta kupca, ID/PIB kupca, registarskoj oznaci vozila otpreme, broju računa, broju otpremnice, datumu otpremnice, prodanoj količini i prodajnoj vrijednosti plina sa PDV.
Agencija je aktom broj: UP1 03-1-37-5-15-1/18 od 01.02.2018. od Uprave zatražila da se izjasni o pravnom osnovu i svrsi vođenja Evidencije o prometu tekućeg naftnog plina koji nije namijenjen za pogon motornih vozila, a naročito u odnosu na evidentiranje jedinstvenog matičnog broja kupca.
Uprava je aktom broj: 01/17-3-444-2/18 od 09.02.2018. dostavila izjašnjenje u kojem se navodi da se u skladu sa Zakonom o trošarinama u Bosni i Hercegovini i Pravilnikom o primjeni Zakona o trošarinama u Bosni i Hercegovini, cestarina, kao vrsta indirektnog poreza, plaća na promet i/ili uvoz tekućeg naftnog plina za pogon motornih vozila. Uprava navodi da je tekući naftni plin za pogon motornih vozila i tekući naftni plin koji se koristi u druge namjene po svojim osobinama jednak i isti se prema carinskoj tarifi svrstavaju u istu tarifnu oznaku. Naglašava da je iz tog razloga potrebno u svakom slučaju prometa i/ili uvoza tekućeg naftnog plina utvrditi tačnu namjenu njegovog korištenja. Obaveza i dokazivanje činjenice da li se radi o prometu i/ili uvozu tekućeg naftnog plina koji nije namijenjen za pogon motornih vozila, a time i nepostojanja obaveze plaćanja cestarine, je na obveznicima indirektnih poreza koji na pouzdan i nesumnjiv način moraju potvrditi kontrolnom organu da se radi o robi koja nije upotrebljena za pogon motornih vozila. Iz tog razloga, na službenoj web stranici Uprave dato je saopćenje o stupanju na snagu izmijenjenog Zakona i Pravilnika i ukazano da je teret dokazivanja o postojanju/nepostojanju obaveze indirektnih poreza, u skladu sa članom 61. Zakona o postupku indirektnog oporezivanja, na obvezniku indirektnih poreza.
Vezano za uvoz i promet tekućeg naftnog plina, poreski obveznik mora pružiti dokaze o prometu kojeg se proizvoda radi, dok je na Upravi da vrši kontrolu namjene korištenja ovog proizvoda i spriječi svaku zloupotrebu. Uprava ističe da navedeno nije moguće utvrditi bez podataka o licima koja su koristila tekući naftni plin za druge namjene, a ne za pogon motornih vozila.
Zbog svega naprijed navedenoga, Uprava je navela minimum podataka sa kojima poreski obveznici treba da raspolažu u svrhu dokazivanja u postupku kontrole namjenskog korištenja tekućeg naftnog plina koji nije podlijegao plaćanju cestarine. 
Upotrebu tekućeg naftnog plina za druge namjene, kao npr. za zagrijavanje, industrijske procese i sl., moguće je utvrditi samo provjerom načina upotrebe kod kupca tekućeg naftnog plina, na osnovu njegovog imena i prezimena.
Uprava u izjašnjenju dalje navodi da se podatak o ID/PIB kupca odnosi isključivo na ID broj obveznika dodjeljen od strane Uprave, odnosno PIB broj obveznika dodjeljen od strane nadležne poreske uprave. Uprava posebno naglašava da se podaci dati u obavještenju ne odnose na JMB, niti isto upućuje na obradu tog podatka.

Uprava navodi da se podatak o registarskoj oznaci vozila otpreme odnosi na isporuke koje se vrše dostavnim vozilima, a ne na vozila fizičkih lica.

Uprava na koncu izjašnjenja zaključuje da je obavještenje dato u svrhu izbjegavanja eventualnog nastanka štetnih posljedica za obveznike indirektnih poreza u postupku vršenja kontrole prometovanja tih proizvoda. Za Upravu je nesporno da se radi o podacima koji bi se obrađivali u mjeri i obimu za ispunjenje određene svrhe, te se isti obrađuju u smislu odredbe člana 6. Zakona, obzirom da se radi o obradi podataka neophodnoj da bi se ispunila zakonska obaveza i ista je potrebna za ispunjenje zadataka koji se izvršavaju u javnom interesu.
U sprovedenom postupku Agencija je utvrdila sljedeće:

Uprava od pravnih lica koje vrše uvoz i/ili prodaju tekućeg naftnog plina zahtijeva da vode Evidenciju o prometu tekućeg naftnog plina koji nije namijenjen za pogon motornih vozila u kojoj se za fizička lica upisuju slijedeći podaci: ime i prezime kupca, mjesto i adresa prebivališta kupca, ID/PIB broj kupca, broj računa i prodana količina.
Zakonom o zaštiti ličnih podataka (u daljem tekstu: Zakon) u članu 1. stav (1) utvrđeno je „Cilj ovoga Zakona je svim licima na teritoriji Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a naročito pravo na privatnost i zaštitu podataka s obzirom na obradu ličnih podataka koji se na njih odnose“.
Nadalje, u skladu sa članom 3. Zakona:

· ”lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica”;
·  „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a naročito prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· “kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa”.
U skladu sa navedenim definicijama, pravno lice koje vrši uvoz i/ili promet tekućeg naftnog plina je kontrolor u smislu člana 3. Zakona, koji na osnovu naloga Uprave obrađuje lične podatke kupaca tekućeg naftnog plina koji nije namijenjen za pogon motornih vozila.
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Princip pravednosti i zakonitosti obrade ličnih podataka propisano u članu 4. stav (1) tačka a) Zakona podrazumijeva obradu ličnih podataka na osnovu i u skladu sa relevantnim zakonom.
U skladu sa principom pravednosti i zakonitosti, u ovoj pravnoj stvari relevantni su sljedeći propisi:

· Zakon o trošarinama u Bosni i Hercegovini („Službeni glasnik Bosne i Hercegovine“ broj: 49/09, 49/14, 60/14 i 91/17; u daljem tekstu: Zakon o trošarinama);

· Zakon o jedinstvenom matičnom broju („Službeni glasnik Bosne i Hercegovine” broj: 32/01, 63/08 i 103/11, 87/13 i 84/15);

· Zakon o ličnoj karti državljana Bosne i Hercegovine („Službeni glasnik Bosne i Hercegovine“ broj: 32/01, 16/02, 32/07, 53/07, 56/08 i 18/12).
Zakon o trošarinama uređuje oporezivanje prometa i/ili uvoza određenih vrsta proizvoda na teritoriji Bosne i Hercegovine posebnim oblikom poreza – trošarinom i njegove odredbe primjenjuju se i na cestarine.
Zakonom o trošarinama u članu 4. stav (2) tačka a) propisano je da se trošarinskim proizvodima smatraju naftni derivati, a u koje, u skladu sa članom 5. stav (1) tačka e) istoga, spada i tekući naftni plin za pogon motornih vozila.
Nadalje, Zakon o trošarinama u članu 26. propisuje da je porezni obveznik dužan voditi posebnu evidenciju o uvozu, prometu, potrošnji i stanju trošarinskih proizvoda te imati urednu i pravovremenu knjigovodstvenu i izvanknjigovodstvenu dokumentaciju i da će Upravni odbor pravilnikom bliže propisati odredbe o načinu vođenja evidencije, sadržaju evidencija i načinu dostave Upravi, te oblik i sadržaj porezne prijave za trošarinu.

Naprijed navedeno se odnosi na obaveze pravnih lica koji uvoze i/ili prometuju tekući naftni plin koji se koristi za pogon motornih vozila. Međutim, Zakon o trošarinama ne propisuje da su pravna lica dužna evidentirati kupce tekućeg naftnog plina koji nije namjenjen za pogon motornih vozila, već je namjenjen za npr. potrebe kućanstva, te kao takav nije trošarinski proizvod.
Dakle, Zakon o trošarinama ne propisuje osnov za uspostavu i vođenje Evidencije o prometu tekućeg naftnog plina koji nije namijenjen za pogon motornih vozila. Samim tim, Uprava nema osnov da nalaže pravnim licima uspostavu predmetne evidencije. Uspostava predmetne evidencije ne može biti propisana Pravilnikom o primjeni Zakona o trošarinama u Bosni i Hercegovini, obzirom da u Zakonu o trošarinama nije propisano takvo ovlaštenje.
Obzirom da Zakon o trošarinama ne propisuje da je tekući naftni plin koji nije namjenjen za pogon motornih vozila trošarinski proizvod, to je neosnovan navod Uprave da je u skladu sa članom 61. Zakona o postupku indirektnog oporezivanja, teret dokazivanja o postojanju/nepostojanju obaveze indirektnih poreza na pravnom licu, jer se na prodanu količinu ne obračunavaju indirektni porezi.
U skladu sa navedenim, Agencija je utvrdila da Uprava od pravnih lica koje vrše uvoz i/ili prodaju tekućeg naftnog plina zahtijevala da vode Evidenciju o prometu tekućeg naftnog plina koji nije namijenjen za pogon motornih vozila u kojoj se za fizičko lice obrađuje ime i prezime kupca, mjesto i adresa prebivališta, broj računa i prodata količina, a što nije u skladu sa Zakonom o trošarinama u Bosni i Hercegovini, usljed čega je došlo do povrede člana 4. stav (1) tačka a) Zakona, koji obavezuje kontrolore da lične podatke obrađuju na pravedan i zakonit način.
Dakle, jasno je da za vođenje predmetne evidencije nema pravnog osnova, ali se sa drugog aspekta nameće potreba razmotriti postupanje Uprave kada pravnim licima koje prometuju tekućim naftnim plinom, koji nije namjenjen za pogon motornih vozila, nalaže da vrše identifikaciju kupaca i kada pravna lica evidentiraju JMB kupca u rubriku ID/PIB broj.
Naime, Uprava je u izjašnjenju dostavljenom Agenciji negirala da se u Evidenciju o prometu tekućeg naftnog plina koji nije namijenjen za pogon motornih vozila obrađuje JMB kupca plina.

Činjenica je da fizička lica nemaju određen ID/PIB broj. ID broj je identifikacijski broj obveznika indirektnih poreza koji dodjeljuje Uprava, dok je PIB broj poreski identifikacijski broj koji dodjeljuje nadležna poreska uprava. Jedini identifikacijski broj koji fizička lica imaju je jedinstveni matični broj. Iz tog razloga, postoji mogućnost da pravna lica smatraju da je u slučaju kada su kupci fizička lica, potrebno u evidenciji obrađivati njihov JMB.

Agencija ima potrebu da naglasi da su za obradu JMB relevantne odredbe Zakona o jedinstvenom matičnom broju, koji u članu 18. stav (1) propisuje da se u dokumenta, evidencije i javne isprave, upisuje JMB samo ukoliko je to zakonom izričito propisano.

Iz odredbe člana 18. Zakona o jedinstvenom matičnom broju jasno proizilazi da je obrada JMB dozvoljena samo u slučajevima kada je to propisano zakonom.
Pošto ne postoji zakonit osnov za obradu JMB fizičkih lica, dok sa druge strane Zakon o jedinstvenom matičnom broju kao lex specialis izričito zabranjuje ovakvu obradu osim u zakonom utvrđenim slučajevima, to Uprava nema osnov da pravnim licima nalaže da obrađuju JMB. U protivnom, obradom JMB bi došlo do povrede principa iz člana 4. stav (1) tačka a) Zakona.
Nadalje, da bi pravno lice moglo identifikovati lice koje kupuje tekući naftni plin koji nije namijenjen za pogon motornih vozila, potrebno je da izvrši uvid u ličnu kartu kupca.
Zakon o ličnoj karti državljana BiH definisao je da je lična karta javna isprava kojom se dokazuje identitet, činjenica mjesta i datuma rođenja, prebivališta odnosno boravišta za raseljena lica i državljanstva BiH. U članu 3. stav (4) navedenog zakona propisano je „Državljanin može imati samo jednu ličnu kartu i nije dužan da je da na uvid, ako to nije predviđeno zakonom.“.

Dakle, činjenica je da pozitivni zakonski propisi koji su u primjeni u Bosni i Hercegovini ne daju ovlaštenje pravnim licima da vrše identifikaciju kupca prilikom kupovine robe. Svako njihovo drugačije postupanje bi bilo protivno članu 3. stav (4) Zakona o ličnoj karti državljana BiH.
Agencija uvažava ulogu koju ima Uprava u sprovedbi zakonskih i drugih propisa o indirektnom oporezivanju, a kojima se podupire sveukupna makroekonomska stabilnost i fiskalna održivost Bosne i Hercegovine. Jasno je da u postupku naplate indirektnih poreza Uprava mora znati identitet lica kojem se nameće obaveza plaćanja. 
Također, Uprava mora poduzeti zakonite radnje u svrhu sprečavanja zloupotreba prilikom prodaje tekućeg naftnog plina, pri tome vodeći računa da se građani ne izlažu neopravdanim i proizvoljnim zadiranjem u pravo na privatnost, prilikom kupovine robe koja nije trošarinski proizvod. 
Stoga, potrebno je da Uprava nađe način da se građanima omogući korištenje tekućeg nafnog plina u kućanstvima bez plaćanja indirektnih poreza, a da se istovremeno onemoguće zloupotrebe.
Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u izreci ovog Rješenja.

Pouka o pravnom lijeku:
Protiv ovog rješenja nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja Rješenja.

